DEDŽAL – VELIKI PREDZNAK SMAKA SVIJETA

Hvala Allahu, dž.š., Gospodaru svih svjetova. Neka su salavat i selam na Poslanika Muhammeda, a.s, njegovu časnu porodicu, ashabe i sve sljedbenike.


Braćo moja dinska! U ovom vremenu, koga nazivamo Ahiri zeman, u zadnjem vremenu na Dunjaluku, kada su se svi mali predznaci Sudnjeg dana ili ispunili ili su u završnoj fazi svoga ispunjenja, ono o čemu treba ozbiljno da razmišljamo jesu Veliki predznaci Sudnjeg dana, a koji će vrlo brzo nastupiti, akobogda. To će biti velika iskušenja za ummet Muhammeda, a.s., i zato je naša obaveza da se upoznamo sa njima i da se pripremimo za njihov nastup. 
Naše pripreme ćemo početi sa upoznavanjem Dedžala, za koga je Poslanik, a.s., rekao: ''Od stvaranja Adema pa do Sudnjeg dana neće biti stvorenja koje je opasnije od Dedžala.''


S druge strane, Poslanik, a.s., je rekao: ''Neće se pojaviti Dedžal sve dok ga ljudi ne prestanu spominjati i dok ga imami ne prestanu spominjati na minberima!'' Zato neka današnja hutba bude naš mali doprinos barem kratkom odgađanju Dedžalovog dolaska.

S obzirom da se Dedžal ne spominje u Kur'anu, mi ćemo se sa njim upoznati putem izabranih vjerodostojnih hadisa. U jednom od njih Poslanik, a.s., je rekao: ''Ja vas upozoravam na Dedžala! Svaki poslanik je upozoravao svoj narod na njega. Nuh je upozorio svoj narod na njega. Ali, ja ću vam o njemu reći što nijedan poslanik nije rekao svom narodu. Zapamtite da je on ćorav, a da Uzvišeni Allah nije ćorav.'' 

U drugom hadisu Poslanik, a.s., veli: ''Ja znam o Dedžalu bolje nego on sam o sebi. S njim su dvije rijeke koje teku. Jedna je, na prvi pogled, bijela voda a druga je, na prvi pogled, rasplamsala vatra. Ako ga iko od vas doživi neka ode u rijeku koja mu se čini vatrom. Neka zatvori oči, pogne glavu i neka se napije iz nje, jer je to hladna voda. U Dedžala je ravno oko prekriveno debelom kožom. Između njegovih očiju je napisano – kafir, i to će moći pročitati svaki vjernik, bio on pismen ili nepismen.'' 

Braćo! Navedeni hadisi govore o tome od kada datiraju upozorenja na Dedžala. Također, navode i jedan primjer njegovog zavodničkog djelovanja, kao i dio opisa njegovog fizičkog izgleda, što samo po sebi govori o kakvom opasnom stvorenju se radi. Vidjeli smo, isto tako, da će ga vjernici moći prepoznati, čime nam se stavlja u zadatak da počnemo ozbiljno raditi na izgradnji svoga imana, a to će nam biti utoliko olakšano ako ponovo pročitamo prošlu hutbu.
A šta ćemo raditi kada se Dedžal pojavi i kada ga prepoznamo? Veli Poslanik, a.s.: ''Ko bude čuo da se Dedžal pojavio, neka bježi od njega, jer, tako mi Allaha, doći će mu čovjek koji sebe smatra vjernikom, pa će ga početi slijediti, zbog iskušenja s kojima će doći među ljude.''


Dakle, Dedžalu se niko neće moći suprostaviti, ali će moći pobjeći i zaštiti se od njega.

Kuda ćemo bježati? Kaže Poslanik, a.s.: ''Zaista će ljudi od Dedžala bježati u brda.''


Kako ćemo se zaštiti od njega? Poslanik, a.s., veli: ''Ko bude učio deset ajeta sure El-Kehf, bit će zaštićen od Dedžalove smutnje.''


Zato je Poslanik, a.s., preporučio svom ummetu da uče suru Kehf svakoga petka, da nauče prvih 10 ajeta ove sure napamet i da u namazu poslije Ettehijjata uče dovu Dragom Allahu da ih zaštiti od Dedžala. 

A sada poslušajmo još nekoliko informacija o Dedžalu. 

Poslanik, a.s., poručuje: ''On će se pojaviti na putu između Šama i Iraka. Napravit će nered i desno i lijevo. Allahovi robovi, držite se čvrsto!''

Upitali smo: ''Allahov Poslaniče, koliko će on ostati na Zemlji?'' Rekao je: ''Četrdeset dana. Jedan dan će mu biti kao godina, drugi kao mjesec, treći kao sedmica, a ostali dani će biti kao i ovi vaši.'' 

Upitali smo: ''Allahov Poslaniče, kakvom će se brzinom kretati?'' Rekao je: ''Kao kiša koju tjera vjetar. Doći će narodu i pozvati ih. Oni će povjerovati u njega. Potom će narediti nebesima, pa će pasti kiša. Naredit će zemlji, pa će iz nje niknuti. Pa će im se stoka vratiti sa pašnjaka krupnija nego ikada, s najvećim vimenima i stomacima od izobilja paše. 

Zatim će doći narodu kojeg će pozvati da povjeruje u njega, pa će ga odbiti, a on će ih ostaviti, pa će postati bijedni, bez igdje ičega. Proći će pored napuštenih razvalina kojima će reći: 'Izvadite svoje blago!', pa će za njim krenuti riznice blaga kao rojevi pčela. Potom će pozvati zdravog i punog mladića, udariti ga sabljom i prepoloviti na dva dijela i razmaknuti ih na domet strijele, a zatim će ga pozvati i on će ustati, idući prema njemu s osmijehom na licu.''

Dakle, Dedžal će se pojaviti u Iranu, između razorene Sirije i Iraka, u vremenu koje će biti poremećeno i kada ćemo namaska vremena morati od oka određivati, zavodit će ljude svojim čudima i bogatstvom, a vjernike će bijedom staviti na iskušenje.  

Zato, braćo moja, ako želimo spas i Džennet, onda se pripremimo da skori dolazak Dedžala! Pojačajmo svoj iman, družimo se sa surom Kehf i budimo spremni za bježanje u brda i za bijedu, koju će nam Dedžal donijeti! 
Braćo draga! Znajte i to da će dolazak Dedžala neminovno označiti brzi dolazak još dva žestoko velika predznaka Sudnjeg dana, a to su povratak Isa, a.s., i izlazak Je'džudža i Me'džudža. A sa njima ćemo se, akobogda, upoznati idućeg petka.
Molim Dragog Allaha da nam podari svijest o uskorom dolasku Smaka svijeta i da nam podari uputu i snagu kako bismo se uspješno suočili sa njegovim Velikim predznacima. Amin.
